
Арганізацыя гэтага новага падраздзялення ўні- 
версітэта стала яшчэ адным важным напрам-
кам дзейнасці У.  І.  Шаўчэнкі. У 1934/35 навучаль- 
ным годзе на гістарычным факультэце быў адкры-
ты гістарычны кабінет32, але яго праца выклікала 
нараканні з боку як студэнтаў, так і дэканата. Сту- 
дэнты скардзіліся, што «работа ў габінеце не арга- 
нізавана. Габінет ператварыўся ў частку чытальні, 
ды к таму ж дрэннай чытальні, бо ў габінеце брудна, 
на падлозе смецце, шумна, наглядныя дапаможнікі, 
карты вісяць на сценах як папала. На шафах і  за 
шафамі – склады ўціль-сыравіны»33. Кіраўніцтва 
факультэта было незадаволена кваліфікацыяй су- 
працоўнікаў гістарычнага кабінета і  прызнавала 
мэтазгоднасць адкрыцця музея «в связи с курсом 
“Основы археологии”»34. Музей быў створаны, згод-

на з  загадам рэктара, у  лютым 1940  г., і  менавіта 
У. І. Шаўчэнка быў прызначаны яго загадчыкам.

Сумяшчаючы новыя абавязкі з  выкладчыцкай 
дзейнасцю і напісаннем дысертацыі, У. І. Шаўчэнка 
прыкладаў вялікія намаганні да папаўнення і ўпарад- 
кавання музейных збораў. Аснову фондаў склалі 
шматлікія артэфакты, перададзеныя музеямі, на базе  
якіх студэнты БДУ праходзілі археалагічную прак- 
тыку ў 1939 г. У лік атрыманых матэрыялаў увахо- 
дзілі надмагільныя помнікі, кераміка і манеты35.

Вялікае значэнне надавалася і  «калекцыі му- 
ляжэй па старажытна-ўсходніх рэлігіях»36, якая 
мела адмысловую гісторыю. Яшчэ ў  1920-х  гг. 
М.  М.  Нікольскі, ствараючы на педагагічным фа-
культэце ўніверсітэта вучэбны музей па гісторыі 
культуры, атрымаў з  Ленінграда гіпсавыя копіі 
«з прыгожых помнікаў Дзяржаўнага Эрмітажа»37, 
а  таксама «помнікаў па гісторыі рэлігіі Стара- 
жытнага Усходу»38. У хуткім часе музей быў пе-
ратвораны ў  антырэлігійную выставу, а  ў  пачатку 
1930-х  гг. пасля «разукрупнения» БДУ і  вывядзен-
ня педагагічнага факультэта са складу ўніверсітэта 
рэшткі збораў былі перададзены ў фонды Мінскага 
абласнога гістарычнага музея. Толькі ў 1940 г. копіі 
рарытэтаў зноў трапілі пад універсітэцкі дах39.  
Тады  ж «аддзел Старажытнага Усходу» быў папоў- 
нены новымі матэрыяламі, у тым ліку рэканструк-
цыяй фрэсак з  палаца цароў шумерскага горада 
Мары, зробленай М. М. Нікольскім40.

Вялікую падтрымку маладому музею аказаў 
Дзяржаўны Эрмітаж, перадаўшы ў  1940  г. бага-
тую калекцыю антычных і  візантыйскіх манет41 
[2, c. 189; 5]. Шэраг «каштоўных фота і экспанатаў» 
быў перададзены музейнымі ўстановамі Слоніма, 
Ваўкавыска і  Гродна42, што, верагодна, стала ад-
ным з  вынікаў камандзіроўкі У.  І.  Шаўчэнкі ў  За-
ходнюю Беларусь у  якасці старшыні Музейнага 
савета Народнага камісарыята асветы БССР у тым 
жа 1940 г. [2, c. 189]. Нарэшце, фонды Гістарычна-
археалагічнага музея БДУ папаўняліся і дзякуючы 
прыватным дарэнням: напрыклад, М.  С.  Мохнач 
прынёс зуб маманта43.

Асноўная экспазіцыя, прысвечаная гісторыі 
старажытнага свету, дапаўнялася выставамі на ак-
туальную палітычную і  ідэалагічную тэматыку44. 
Надзённай задачай з’яўлялася і  стварэнне «аддзе-
лу» гісторыі Беларусі45.

Мал. 6. Заліковая ведамасць  
па археалагічнай практыцы (1939). 

К р ы н i ц а: НАРБ. Ф. 205. Воп. 1. Спр. 1326. Aрк. 7
Fig. 6. Examination list  

for the field internship in archaeology (1939).  
S o u r c e: The National archives of the Republic of Belarus. 

